ኣግራብ ሓጋይ

ሓጋይ ክሓልፍ ኣግራብ ነቂጾም
ኣቁጽልቶም ኣመና ቀይሖም

ቀይ ቀይ ኢሎም ደኺሞም

ንፋስ ሃሪሙ ናብ ምድሪ ኣውደቆም

ተመሊሶም ኣይድይቡ ናብ ገረቦም

እታ ገረቦም ኣዲኦም

ጠማሪቶም ዓንጋሊቶም

ንሳ’ውን ጻዕድያ ነቂጻ
ቐጢና፡ ሸይባ፡ ጎቢጣ
ምስናይ ጨናፍራ በላሕቲ

ሕዝ እንተኣበልካዮም ተዋጋእቲ

ምሽ ባህ የብሉኻ ነይሮም

ክትድህስስ ሉስሉስ ጠሎም
ሕጂ ግን ይመሰሉ ብደዎም ኣስከሬን

ግን መን ከስተብህል መን መን….

ስለ ሰብ ካብ ዝምረጽ ጸጽቡቑ

ከክፉኡ ዝሓልፍ ሪሒቑ

ግን ንግዚኡ’ዩ ድሓን…. ድሓን

ምጥጥዑ ኣይተርፍን ዝመጽእ እዋን።

ጽምቢላሊዕ ጸደይ
ኣንቲ ውባ ውባ

ርኣይያ እዛ ዕምባባ

ብሕቡጥ ጡባ

እንታይ እዋና ዓምቢባ።

ግን ሕጅስ ትነብዕ

ብልዕሊኣ ጽምቢላሊዕ 

ክትመጺ ማያ ዝነትዕ።

ኣየወ ኣሳፊሓ

ብመቀመጫ ጥራሓ

ዕጫ  ድዩ ብልክዕ
ምስ’ዚ ኹሉ መልክዕ።

ራድዮ ዲያ ኣንተና

ምስ መናቱ ኣቅራና

እንተቆረጽካያ ኮታ

ይጠፍእ ኣንፈታ

ንየማን ጸጋማ 

ርእሳ ተቖርሚማ

ድንክልክል ኢላ

ኣብ ኣየር ተንጠልጢላ

ትኸዶ ከይፈለጠት 

ኣብ ምድሪ ከይዓለበት

ዛጊት ብሃንደበት

ትጋጮ ንሕልፈት።

ሃይለ ቦኹረ
